
(11) Sahl bin Mu‘adz al-Juhani meriwayatkan
daripada ayahnya radhiyallahu ‘anhu bahawa
Rasulullah sallallahu ‘alaihi wasallam bersabda:

Sesiapa yang membaca al-Quran dan
mengamalkan isi kandungannya maka ibu
bapanya akan dipakaikan mahkota pada hari
kiamat kelak, sinarannya lebih indah daripada
sinaran mentari dalam rumah-rumah di dunia,
bayangkan pula hebatnya ganjaran pembaca dan
pengamal al-Quran?

Riwayat Abu Daud, dan al-Hakim yang
menghukum: Sahih al-Isnad.

(12) Abu Buraidah radhiyallahu ‘anhu telah
meriwayatkan bahawa Rasulullah sallallahu ‘alaihi
wasallam bersabda:

Sesiapa yang membaca al-Quran, mempelajari dan
mengamalkan isi kandungannya, nescaya ibu dan
ayahnya akan dipakaikan mahkota daripada cahaya
yang bersinar umpama mentari, lalu diberi dua
pakaian yang tidak mampu dibeli oleh penduduk
dunia, hingga mereka bertanya: Mengapa kami
dipakaikan sebegini? Dikatakan kepada mereka:
Kerana usaha anak mereka mendalami al-Quran.

Riwayat al-Hakim: Sahih menurut syarat Muslim.

(18) Abu Hurairah radhiyallahu ‘anhu telah
meriwayatkan bahawa Rasulullah sallallahu ‘alaihi
wasallam bersabda:

Pembaca al-Quran akan dibangkitkan pada hari
kiamat kelak, lalu al-Quran berkata: Wahai tuhan,
hiasilah dia. Maka dia dipakaikan mahkota
kemuliaan, dan al-Quran berkata: Wahai tuhan,
tambahkan lagi. Lalu dia dipakaikan pula baju
kemuliaan. Al-Quran berkata lagi: Wahai tuhan,
redhailah dia. Maka tuhan pun meredhainya.
Pembaca al-Quran diberitahu: Bacalah al-Quran,
dan naiklah ke martabat yang lebih tinggi. Dengan
setiap ayat yang dibacanya, dia mendapat satu
hasanah.

Riwayat at-Tirmidzi: katanya hadith Hasan. Turut
diriwayatkan oleh Ibn Khuzaimah, dan al-Hakim
yang menghukum: Sahih al-Isnad.

(14) ‘Abdullah bin ‘Amru bin al-‘As radhiyallahu
‘anhuma meriwayatkan bahawa Rasulullah
sallallahu ‘alaihi wasallam bersabda:

Akan diumumkan (di hari kiamat kelak) kepada
pembaca al-Quran: Bacalah al-Quran dan naiklah
ke darjat yang lebih tinggi, dan alunkanlah ia
dengan tartil seperti yang engkau lakukan semasa
di dunia. Ganjaran engkau dikira dengan bilangan
ayat yang engkau baca.

Riwayat at-Tirmidzi: hadith Hasan Sahih, juga
Abu Daud, Ibn Majah, dan Ibn Hibban dalam
Sahihnya.

(15) Ibn ‘Umar radhiyallahu ‘anhuma meriwayatkan
bahawa Rasulullah sallallahu ‘alathi wasallam
bersabda:

Tidak dibenarkan untuk merasa hasad kepada
sesiapa, melainkan kepada dua golongan: orang
yang diberikan pengetahuan mengenai al-Quran
lalu dia melakukan giyam di waktu malam dan
siang, serta orang yang diberi rezeki berupa harta

yang banyak, lalu dia bersedekah di waktu malam
dan siang.

Riwayat al-Bukhari dan Muslim.

